
Izagako eta Txulapaingo suteetan 1.170 hektarea erre dira, horietatik 771 basoak
Sua itzaltzeko bitartekoez gain, basoko azpiegituren sarea eta egur aprobetxamendua funtsezkoak izan ziren sua ez hedatzeko 

2009ko abuztuak 4, asteartea.  Landa Garapen eta Ingurumen kontseilaria, Begoña Sanzberro Iturriria, eta departamentuko zenbait teknikari Izagako eta Txulapaingo suteek eragindako udalerrietako ordezkariekin bildu dira, suteak eragindako kalteak aztertzeko. Suak, guztira, 1.170 hektarea erre ditu, horietatik 771 basoak.
  Izagaondoako suteak 825,6 hektarea erre zituen, horietatik 625,6 basoak. Landare espezieei dagokienez, erre dira lehorreko sailen 250 hektarea, 251 hektarea sasi, 24 hektarea pinudi, 350 hektarea hostozabal baso eta sail mistoko 0,6 hektarea.
  Txulapaingo suteari dagokionez, 344,3 hektarea erre dira, horietatik 145,52 basoak eta 198,88 nekazaritza lurrak. Erretako basoetan 121,2 hektarea larreak ziren, 20 hektarea pinudiak eta 4,4 hektarea hostozabal basoak. 

  Landa Garapen eta Ingurumen departamentuko teknikariek egindako azterketaren arabera, bi suteak eguraldi “oso kontrakoarekin” piztu ziren: 35ºC baino gehiago zeuden eta 30-35 kilometro orduko haizeak zebiltzan. Horrelako egoeretan, Ingurumen teknikariek esan dutenez, ezin da eragotzi su txikiak piztea. 

  Gauzak horrela, teknikariek esan dute Izagako eta Txulapaingo suteetan baso eta abeltzaintza azpiegiturak eta egur aprobetxamenduak erabakigarriak izan zirela suhiltzaileek suteak ez zabaltzea lortzeko.
  Orain, Landa Garapen eta Ingurumen departamentua kaltetutako landaretza aztertzen eta erretako egurra kentzen ari da. Datorren urtean, kimuak agertzen hasten direnean, eremua lehengoratzeko proiektuak egikarituko dituzte.
Espainian 2002. urtetik erretako basoen %0,69
  Foru erkidegoan urtero egiten diren bi kanpainetako balantzearen arabera, 2002tik 5.669,14 hektarea erre dira, horietatik 1.341,55 basoak. Estatuan, 2002tik 820.000 hektarea erre dira; horrek esan nahi du erretako azaleraren %0,69 Nafarroan dagoela.
  Gogoratu beharra dago foru erkidegoak milioi bat hektarea dauzkala, azalera horretatik 650.000 hektarea basoak direla eta baso horietan 450.000 hektarea zuhaiztiak direla. Nafarroako Gobernuak basoen %10 gestionatzen du, zuzenean. Gainerakoa toki erakundeek (%60) eta jabe pribatuek (%50) gestionatzen dute. Jabetzak banakatuta daudenez, mendiak gestionatzea zaila da, Landa Garapen eta Ingurumen departamentuak esan duenaren arabera.
Suteak prebenitzeko lana
  Basoen jabeek (publiko eta pribatuek) arduratu behar dute mendiak behar bezala gestionatzeaz eta suteak prebenitzeaz. Prebentzio lan horiek errazte aldera, Landa Garapen eta Ingurumen departamentuak basoko lanak diruz laguntzen ditu. Aurten, Nafarroako Gobernuak eta basoetako jabeek 9,3 milioi euro jarri dituzte suteak prebenitzeko. 

  Zehazki, toki erakundeentzako kanpainan 8,5 milioi euro eskatu zituzten. Alde horretatik, Landa Garapen eta Ingurumen departamentuak onartutako proiektuetan 7,4 milioi euro jarri zituen. Jabe partikularrek, bestalde, 1,28 milioi euro eskatu eta 1,19 milioi euro jaso zituzten. Nafarroako Gobernuak 5,62 milioi euro eta 703.808 euro jarri zituen, hurrenez hurren.
Basoak behar bezala gestionatzea da prebentzio neurri nagusia
  Mendiak interes orokorreko lurrak direla kontuan hartuta, diru-laguntza kanpaina horrez gain, Nafarroako Gobernuak suteak prebenitzeko ekintza zuzenak egiten ditu: suebakiak egin eta zaintzea, mendietako hondakinak kentzea, belar sastrakak garbitzea, suteak itzaltzeko azpiegitura bereziak diseinatzea eta azterlan tekniko berezietan oinarritutako baso lanak egitea. Ekintza horietarako Landa Garapen eta Ingurumen departamentuak 5 milioi euro jartzen ditu urtero.
  Horrez gain, mendien antolamendua suteak prebenitzeko zeharkako neurri garrantzitsua da, mendiak nola erabili eta basoak nola gestionatu behar diren ezartzen duelako. Gainera, beste hainbat neurri jartzen dira martxan, adibidez: basoberritzeak erregaitasun maila desberdinak dituzten espezieekin egitea, suterik gertatzen bada motelago heda dadin. Suteak prebenitzeko zeharkako beste neurri bat da baso lanak eta basoen aprobetxamendua sustatzea; izan ere, basoak gestionatzeko egokia izateaz gain, toki erakundeentzat diru iturri handi bat ere bada. 

  Gogoratu, gainera, baso industria sektore estrategikoa dela, bai ekonomia, bai ingurumen aldetik. Baso sektorean 5.000 langile daude foru erkidegoan eta langile horien oinarrizko lana da basoak behar bezala gestionatzea. Alde horretatik, Landa Garapen eta Ingurumen departamentuaren iritziz, egurra erabiltzea sustatzea funtsezkoa da, egurra, gai berriztagarria izateaz gain, jabeentzat diru iturri ere badelako eta aprobetxamenduak mendia behar bezala gestionatzen laguntzen duelako.

( Oharra: navarra.es web guneko albisteen atalean prentsa-ohar honi buruzko argazki bat dago.

